
Նելլի Մինասյան 

 

1920 ԹՎԱԿԱՆԻ ԹՈՒՐՔ-ՀԱՅԿԱԿԱՆ ՊԱՏԵՐԱԶՄԸ ԵՎ 

ՀԱՄԱԹՅՈՒՐՔԱԿԱՆՈՒԹՅԱՆ ԾՐԱԳՐԵՐԸ 
 

Հիմնաբառեր. Հայաստանի Հանրապետություն, 

համաթյուրքականություն, թուրք-հայկական պատերազմ, 

Մուսթաֆա Քեմալ, ազգայնամոլական շարժում:  

 

Միություն և առաջադիմություն կուսակցությունը Բալկանյան պատերազմներում պար-

տություն կրելուց հետո որդեգրեց համաթյուրքականության գաղափարախոսությունը, որը 

դրվեց Օսմանյան կայսրության ներքին ու արտաքին քաղաքականության հիմքում: Երիտթուր-

քական ղեկավարության նպատակն էր պահպանել կայսրությունը, որն արդեն կորցրել էր եվրո-

պական գրեթե բոլոր տարածքները: Մյուս կողմից երիտթուրքերը ձգտում էին ձեռք բերել նոր 

տարածքներ: Համաթյուրքականության գաղափարախոսությունը և ծրագրերն ամբողջությամբ 

համընկնում էին երիտթուրքերի նպատակների հետ: Այստեղ ներկայացվում էր թյուրքական աշ-

խարհը, այսինքն՝ թյուրքական ժողովուրդներին, որոնք հիմնականում գտնվում էին Ռուսական 

կայսրության կազմում և համաթյուրքականության տեսլականն էր այս բոլոր ժողովուրդներին 

միավորել մեկ պետության սահմաններում՝ Օսմանյան կայսրության գլխավորությամբ, և ստեղ-

ծել Մեծ Թուրան պետությունը:  

Համաթյուրքականության ծրագիրը ներկայացված է այդ գաղափարախոսության հիմնա-

դիրներից Զիյա Գյոքալփի «Թյուրքականության հիմունքները» հայտնի աշխատությունում: Հե-

ղինակն առանձնացնում է համաթյուրքականության երեք աստիճան՝ թյուրքականություն, օղու-

զականություն կամ թուրքմենականություն և թուրանականություն1: Թյուրքականությունը վե-

րաբերվում էր կայսրության ներքին քաղաքականությանը, այսինքն՝ նշանակում էր թուրքացնել 

Թուրքիան, որը սկսեցին երիտթուրքերը և ավարտին հասցրեցին քեմալականները: Գյոքալփի 

խոսքերով. «...մեր մոտավոր նպատակը լինելու է Օղուզական միության կամ Թուրքմենական 

միության ստեղծումը»2: Իսկ համաթյուրքականության հեռավոր նպատակը Թուրանն է3: Ինչպես 

նշում է պատմաբան Լ. Խուրշուդյանը. «եթե թուրքիզմը իրականացնելու՝ Թուրքիան թուրքացնե-

լու համար ոչնչացվեց արևմտահայությունը, ապա օղուզականության իրականացման համար 

պետք է ոչնչացվեր նաև արևելահայությունը: Այդ երկրների միավորման համար պետք է ոչնչաց-

վեր հայկական «սեպը»՝ Արևելյան Հայաստանը»4: Փաստորեն թուրքերի նպատակն էր գրավել 

Կովկասը, ապա՝ դուրս գալ Կասպից ծովի ավազան և միավորել թյուրքախոս ժողովուրդներին: 

Առաջին համաշխարհային պատերազմի վերջին փուլում թուրքերի` դեպի Արևելք ձգտումը 

և թյուրքական աշխարհի հետ միավորվելը կարծես թե իրականություն էր դառնում, քանի որ 

թուրքական զորքերին հաջողվել էր մտնել Բաքու դեռևս 1918 թ. սեպտեմբերին: Երիտթուրքերի 

նպատակն էր միավորվել ադրբեջանական մուսավաթականների հետ5, որն էլ նշանակում էր հա-

մաթյուրքականության ծրագրի առաջին փուլի իրականացումը: Սակայն օսմանյան թուրքերի և 

կովկասյան թյուրքերի միավորմանը խոչընդոտում էր Հայաստանը:  

Նման պայմաններում 1918 թ. հոկտեմբերի 30-ին ստորագրված Մուդրոսի զինադադարով 

Օսմանյան կայսրությունն իրեն ճանաչում էր պարտված կողմ և դուրս գալիս պատերազմից: 

Փաստորեն նրա համար պատերազմն ավարտվում էր և կարծես թե տապալվել էին պանթյուր-

քական ծրագրերը: Սակայն սա միայն առաջին հայացքից, քանզի քեմալականներն այս հարցում 

                                                           
* Հոդվածը ներկայացվել է 09.11.2019 թ., գրախոսվել՝ 01.06.2020 թ., ընդունվել տպագրության՝ 15.06.2020 թ.: 
1 Տե´ս Gökalp Ziya, Türkçülüğün Esasları, İstanbul, 1968, s. 25. 
2 Տե´ս նույն տեղում, էջ 22: 
3 Տե´ս նույն տեղում, էջ 23: 
4 Խուրշուդյան Լ., Հայոց ազգային գաղափարախոսությունը, Ե., 1999, էջ 73: 
5 1918 թ. հունիսի 4-ին Օսմանյան կայսրության և Ադրբեջանի միջև ստորագրվեց խաղաղության և բարեկամու-

թյան համաձայնագիր: Տե´ս Балаев А., Азербайджанское национально-демократическое движение: 1917-1920 

гг., Баку, 1990, с. 30. 

շարունակեցին երիտթուրքերի քաղաքականությունը՝ միաժամանակ համաթյուրքականության 

գաղափարախոսությունը ենթարկելով որոշակի փոխակերպումների: Զինադադարի կնքումից 

կարճ ժամանակ անց՝ 1919 թ. մայիսի 19-ից, Օսմանյան կայսրության արևելյան վիլայեթներում, 

մասնավորապես Արևմտյան Հայաստանի տարածքում սկսվեց ազգայնամոլական շարժում 

Մուսթաֆա Քեմալի գլխավորությամբ: Նշենք, որ թեև երիտթուրքական կուսակցությունը դադա-

րեց գոյություն ունենալուց, սակայն այնտեղ պատրաստված երիտասարդների խումբը, այսպես 

կոչված թյուրքչիները կամ թյուրքականության կողմնակիցները լայնորեն սկսեցին շարժում զին-

վորականության ու մտավորականության շրջանում: Քեմալական շարժման հիմքում կանգնեցին 

նախկին երիտթուրքերը կամ այդ կուսակցության պատրաստած կադրերը, ինչպես նաև քեմա-

լականների կողմից օգտագործվեցին երիտթուրքերի գաղափարներն ու ծրագրերը1: 

Համաթյուրքականության ծրագրի առաջին փուլը ենթադրում էր միավորում Կովկասի մու-

սուլմանների հետ: Այս դեպքում խոսքը վերաբերվում էր Ադրբեջանին, որն իր ստեղծման մասին 

հայտարարել էր 1918 թ. մայիսի 27-ին: Այս հարցում քեմալականները շարունակեցին երիտթուր-

քերի քաղաքականությունը: Նշենք, որ թուրքական որոշ զորամիավորումներ գտնվում էին ադր-

բեջանցիների վերահսկողության տակ գտնվող բնակավայրերում կամ շրջակա տարածքներում 

դեռևս 1918 թ., իսկ թուրք զինվորականներից Նուրի փաշան ակտիվ գործունեություն էր ծավա-

լում2: Ինչպես նշում է հայ հետազոտող Զարևանդը. «Միլլիական շարժումը, անկասկած, թուրքե-

րու ըմբոստացումն էր դաշնակիցներու բոլոր ծրագիրներուն դեմ, բայց այն ուղղված էր, մասնա-

վորապես, կազմությանը դեմ Հայաստանի՝ որ միանգամընդմիշտ պիտի բարձրանար Թուրքիո և 

թրքական բնաշխարհին միջև»3: Ասվածի ապացույցն է այն, որ քեմալականները սկսեցին քայլեր 

ձեռնարկել մուսավաթականների հետ հարաբերություններ հաստատելու ուղղությամբ: Քեմալը 

Էրզրումի համաժողովից (1919 թ. հուլիսի 23-օգոստոսի 7)4 հետո պատվիրակություն ուղարկեց 

Այսրկովկաս, որի նպատակն էր սերտացնել հարաբերություններն ադրբեջանցիների հետ և հա-

կահայկական գործողությունների արդյունքում տեղի մուսուլման բնակչությանը հանել հայերի 

դեմ: Այս հարցը ներկայացվել և քննարկվել է նաև քեմալականների երկրորդ կոնգրեսի ժամա-

նակ, որը տեղի է ունեցել Սեբաստիայում (Սվազում) 1919 թ. սեպտեմբերի 4-12-ը: Հիմք է դրվում 

թուրք-ադրբեջանական գաղտնի դաշինքին, որը կնքվում է 1919 թ. նոյեմբերի 29-ին Կ. Պոլսում5: 

Դաշնագիրը ենթադրում էր որ կողմերը՝ պետք է օգնեն միմյանց հողային ամբողջականությունը 

պահպանելու համար, Ադրբեջանը չպետք է դաշինք կամ համաձայնություն կնքեր այլ պետութ-

յան հետ առանց Թուրքիայի համաձայնության, թուրք սպաները պետք է մարզեին (ադրբեջանա-

կան-Ն. Մ.) բանակը6: Քեմալա-մուսավաթական համաձայնությունն ավելի կոնկրետ բովանդա-

կություն ստացավ 1920 թ. ապրիլի 15-ին Էրզրումում Քյազիմ Քարաբեքիր փաշայի և մուսավա-

թական կառավարության զինվորական նախարարի օգնական Աղա օղլու Շիխլինսկու միջև 

                                                           
1 Տե´ս Մելքոնյան Ռ., Երիտթուրքեր-քեմալականներ. գաղափարական և կադրային շարունակություն, «Արևելա-

գիտության հարցեր», № 14, Երևան, 2018, էջ 152-165: 
2 Տե´ս Minasyan N., The Turkish-Azerbaijani Pan-Turkism Programs and Artsakh in 1917-1920, International Review 

of Armenian Studies, N 2 (17), p. 34-35. 
3 Զարևանդ, Միացյալ անկախ Թուրանիա, Ե., 1993, էջ 113: 
4 Քեմալական ազգայնամոլական շարժման և քեմալականների հետագա գործողությունների կազմակերպման հա-

մար կարևոր նշանակություն են ունեցել երկու համաժողովներ: Առաջինը տեղի է ունեցել Էրզրումում (Կարին), որին 

մասնակցում էր 62 պատգամավոր, ինչպես թուրքեր, այնպես էլ քրդեր: Այստեղ Քեմալը ընտրվեց համաժողովի նա-

խագահ, ինչպես նաև նրա գլխավորությամբ ստեղծվեց ներկայացուցչական մարմին՝ այդպիսով հիմք դնելով նոր իշ-

խանության ձևավորման գործընթացին: Հարկ է նշել, որ Էրզրումի, հետագայում՝ Սեբաստիայի համաժողովների 

արդյունքում ընդունված բանաձևերը խորապես հակահայկական էին, քանզի չէին ճանաչում Հայաստանի Հանրա-

պետության գոյությունը և Օսմանյան կայսրությունից Արևմտյան Հայաստանի անջատման իրավունքը, ավելին Սե-

բաստիայի համաժողովի ժամանակ ընդունված բանաձևում նշվում էր, որ «մինչև արյան վերջին կաթիլը» պայքարելու 

են հունական կամ հայկական պետությունների դեմ: Տե´ս Мустафа Кемаль, Путь новой Турции, том I, М., 1929, с. 

63-64, Խուրշուդյան Լ., Հայաստանի բաժանումը 1920 թվականին, Եր., 2017, էջ 9-10: 
5 Տե´ս նույն տեղում, էջ 117: 
6 Տե´ս Զոհրաբյան Է., Սովետական Ռուսաստանը և հայ-թուրքական հարաբերությունները 1920-1922 թթ., Ե., 

1979, էջ 27, Զարևանդ, նշվ. աշխ., էջ 117: 

կնքված համաձայնագրում: Այստեղ կողմերը բացահայտ պայմանավորվում են հայերի դեմ հա-

մատեղ պայքարի շուրջ1: Կարող ենք եզրակացնել, որ կողմերի նպատակն էր ամեն գնով ոչնչաց-

նել Հայաստանը և ուղիղ կապ հաստատել միմյանց հետ: Այս նույն շրջանում քեմալականները 

հարաբերությունները կարգավորեցին նաև Վրաստանի հետ2:  

Հայաստանի դեմ քեմալականների որդեգրած քաղաքականության էությունը բացահայտե-

լու համար հարկավոր է անդրադառնալ կարևոր մի փաստաթղթի, որն ուղենշում էր նրանց ներ-

քին ու արտաքին քաղաքականությունը և լիովին համապատասխանում էր այդ շարժման գա-

ղափարական ու քաղաքական դրույթներին: Սեբաստիայի կոնգրեսի ժամանակ վերջնական 

տեսքի բերվեց ազգային ծրագիրը, որը ձևակերպվեց «Ազգային ուխտ»-ում, որտեղ կարևոր 

խնդիր էր հանդիսանում «ազգային սահմաններին» վերաբերող կետը3: Ժամանակակից Թուր-

քիայում այն բնութագրվում է որպես քեմալական շարժման բուն նպատակներն արտահայտող 

ծրագիր4: Թուրքական խորհրդարանը «Ազգային ուխտը» ընդունեց 1920 թ. փետրվարի 17-ին5: 

Հայաստանի համար կարևոր էր 2-րդ կետը, այսինքն Թուրքիայի սահմանների մեջ նախատես-

վում էր ներառել Արևմտյան Հայաստանից բացի Կարսի, Արդահանի ու Բաթումի լիվաները (կամ 

սանջաք՝ վարչական միավոր – Ն.Մ.)6: «Ազգային ուխտ»-ի նախաձեռնողն ու հեղինակը Մ. Քեմալն 

էր, իսկ խորհրդարանն այս փաստաթուղթն ընդունեց քեմալականների ազդեցության ներքո7: 

«Ազգային ուխտ» կոչված փաստաթուղթը աչքի էր ընկնում իր ազգայնամոլական բնույթով և հա-

րուցեց դաշնակիցների, մասնավորապես անգլիացիների դժգոհությունը, սակայն այն առաջին 

հերթին նախատեսում էր Թուրքիայի դիրքերն ամրապնդել Արևելքում՝ այն է պատերազմ սկսել 

Հայաստանի դեմ: Բացի այդ, Սեբաստիայի կոնգրեսում թուրք ազգայնականները նորից հաստա-

տեցին «Հայաստանին ոչ մի թիզ հող չզիջելու» և ազգային փոքրամասնությունների ինքնուրույն 

գոյության իրավունքը չճանաչելու իրենց «անհողդողդ» կամքը8: Փաստորեն, այս հարցում քեմա-

լականները երիտթուրքական ազգայնական քաղաքականության շարունակողներն էին, որի 

նպատակն էր Թուրքիան ամբողջությամբ թուրքացնել: Այս նպատակին էր ծառայում համաթ-

յուրքականության գաղափարախոսությունը, որի հիմնական դրույթները դրված էին նաև թուր-

քական ազգայնականության հիմքում:  

Հայաստանի դեմ պատերազմ սկսելու անհրաժեշտության վերաբերյալ Մ. Քեմալը իր եզրա-

հանգումը հայտնում է 1920 թ. փետրվարի 5-ին, «Ազգային ուխտ»-ի գաղտնի ընդունումից (հուն-

վարի 28-ին) մեկ շաբաթ անց, ինչը նշանակում է, որ նախասկզբնական «գաղափարական» 

փուլն ավարտված է և կարելի է անցնել բուն պատերազմի նախապատրաստմանը9: Միաժամա-

նակ Քեմալը ծածկագրով դիմում է 15-րդ կորպուսի հրամանատար Ք. Քարաբեքիր փաշային և 

                                                           
1 Տե´ս Զոհրաբյան Է., նշվ. աշխ., էջ 27: 
2 Վրաստանի հետ կապված խնդիրները ևս քննարկվեցին Սեբաստիայի կոնգրեսում, որտեղ քեմալականներն ու 

մուսավաթականները միասնական կարծիք հայտնեցին Վրաստանի հետ հարաբերություններ հաստատելու ուղղութ-

յամբ: Այնուհետև Թիֆլիսում սկսվեցին բանակցություններ, որոնց արդունքում ստորագրվեց թուրք-վրացական չեզո-

քության դաշինքը: Դաշինքով Վրաստանը պարտավորվում էր թուրք-հայկական պատերազմի դեպքում պահպանել 

չեզոքություն՝ Բորչալուն, Ախալքալաքն ու Արդահանը ստանալու դիմաց:   
3 Տե´ս Ататюрк Кемаль, Избранные речи и выступления, М., 1966, с. 13. 
4 Տե´ս Sakin Serdar, Milli Mucadelenin Programı: Misak-ı Milli, Atatürk Haftası Armağanı: Genelkurmay ATASE ve 

Denetleme Başkanlığı Yayınları, 10 Kasım, Sayı 32, 2005, s. 31-48. 
5 «Ազգային ուխտը» բաղկացած էր նախաբանից և վեց կետերից: Տե´ս Milli Egemenlik Belgeleri: Havza Genelgesi, 

Erzurum Kongresi Beyannamesi, Sivas Kongresi Beyannamesi, Misak-ı Milli Beyannamesi, Ankara, TBMM Basımevi, 

2015, s. 37-38. 
6 Տե´ս նույն տեղում, էջ 37: 
7 Դաշնակիցները և սուլթանը, նկատելով, որ քեմալականների ազդեցությունը մայրաքաղաքում ուժեղանում է, 

քայլեր ձեռնարկեցին: 1920 թ. մարտի 16-ին սուլթանի համաձայնությամբ Ստամբուլը պաշտոնապես հայտարարվեց 

գրավված դաշնակիցների կողմից, ցրվեց խորհրդարանը, իսկ պատգամավորների մի մասը ձերբակալվեց: Քեմալա-

կանների կոչով ազատության մեջ մնացած պատգամավորները լքեցին մայրաքաղաքը և հաստատվեցին Անկար-

այում, որտեղ էլ 1920 թ. ապրիլի 23-ին գումարվեց Թուրքիայի ազգային մեծ ժողովի (ԹԱՄԺ) առաջին նիստը: ԹԱՄԺ-

ը հռչակվեց օրենսդիր և գործադիր իշխանության գերագույն մարմին, իսկ Մուսթաֆա Քեմալն ընտրվեց նախագահ:   
8 Տե´ս Զոհրաբյան Է. Ա., նշվ. աշխ., էջ 21:  
9 Տե´ս Սաֆրաստյան Ռ., Մուստաֆա Քեմալ. պայքար Հայաստանի Հանրապետության դեմ (1919-1921 թթ.), Ե., 

2019, էջ 64: 

հայտնում, որ Հայաստանի դեմ հարձակման անցնելու նպատակով սկսվի «պաշտոնական կամ 

ոչ պաշտոնական զորակոչ»1: Նշենք, որ հետագայում խորհրդային 11-րդ Կարմիր բանակը հաղ-

թանակներ տանելով Դենիկինի ուժերի դեմ՝ առաջանում է դեպի Այսրկովկաս, իսկ ապրիլի վեր-

ջին մտնում է Ադրբեջան և խորհրդայնացնում այն: Նման պայմաններում թուրքերը պետք է 

վերջնական որոշում կայացնեին՝ սկսե՞լ Հայաստանի Հանրապետության դեմ պատերազմը, թե 

ոչ: Ըստ էության Մ. Քեմալը, չհրաժարվելով պանթյուրքական ծրագրերից, միաժամանակ գի-

տակցում էր, որ խորհրդային զորքի՝ դեպի Այսրկովկաս առաջխաղացման պայմաններում այդ 

ծրագրերը հազիվ թե իրագործվեին, սակայն պատեհ հնարավորությունը չէր ուզում բաց թողնել 

հայկական տարածքներ գրավելու և Ադրբեջանին մոտենալու համար: Այս առումով Հայաստանը 

միշտ կմնար որպես պատնեշ, որը թույլ չէր տա միավորվել կողմերին: Տվյալ խնդրի լավագույն 

ուսումնասիրող, պատմաբան Է. Զոհրաբյանի բնութագրմամբ, եթե ներքին քաղաքականության 

բնագավառում քեմալականներն իրենց նախորդներից ժառանգել էին ամենածայրահեղ նացիո-

նալիզմը, ապա արտաքին քաղաքականության մեջ նրանք ժառանգեցին երիտթուրքերի գաղա-

փարախոսության ու քաղաքականության ամենահիմնական գիծը՝ պանթյուրքիզմը2: Այս տե-

սանկյունից էլ դիտարկել ենք Մ. Քեմալի նախաձեռնած թուրք-հայկական պատերազմը: 

Վերոնշյալից ակնհայտ է, որ Հայաստանի դեմ նախաձեռնվող պատերազմը Մ. Քեմալը նա-

խատեսել էր դեռևս 1920 թ. առաջին ամիսներից: Ըստ էության նա սպասում էր համապատաս-

խան պահի՝ հիմնականում հաշվի առնելով արտաքին գործոնները: Վերջինիս տակ հասկանում 

ենք դաշնակիցներին և բոլշևիկներին: 1920 թ. օգոստոսի վերջին և սեպտեմբերի սկզբին իրադ-

րությունն այնպիսին էր, որ Հայաստանի դեմ պատերազմին չէին միջամտի ո´չ արևմտյան երկր-

ները, ո´չ էլ բոլշևիկները3: 

Հայաստանի վրա հարձակվելու հրամանը տրվեց 1920 թ. սեպտեմբերի 20-ին, որը կառա-

վարության անունից ստորագրել է Մուսթաֆա Քեմալը: 1923 թ. սեպտեմբերի 23-ին թուրքական 

զորքը Ք. Քարաբեքիրի հրամանատարությամբ հարձակվեց Հայաստանի վրա: Մինչ այդ 1920 թ. 

սեպտեմբերի 14-ին Մուսթաֆա Քեմալի՝ Արևմտյան ճակատի հրամանատար Ալի Ֆուադին ուղղ-

ված նամակում ասվում է. «Հայերի հետ հարկավոր է սկսել պատերազմ, որպեսզի Թուրքիային 

միացվի նաև Ադրբեջանը»4: Հարձակման նպատակն էր հռչակվում «հայկական զինված ստորա-

բաժանումների ոչնչացումը»5: Ավելի ուշ, երբ ակնհայտ դարձավ, որ Հայաստանի Հանրապե-

տությունն այլևս անկարող է դիմակայել Ք. Քարաբեքիրի բանակին, վերջինիս առջև դրվեց մի 

նոր խնդիր. վերացնել «Հայաստանն իրապես և քաղաքականապես»6: Քեմալականների, մաս-

նավորապես Մ. Քեմալի՝ թուրք-հայկական պատերազմում հիմնական նպատակն է եղել անմի-

ջական ցամաքային կապ հաստատել Ադրբեջանի հետ, որն էլ իրենից ենթադրում էր տարա-

ծաշրջանում Հայաստանի որպես ինքնուրույն գործոնի ոչնչացում, Այսրկովկասում անկախ հայ-

կական պետության գոյության բացառում, հայության արևելյան հատվածի ոչնչացում, ինչպես 

նաև Արևմտյան Հայաստանի նկատմամբ իրավունքից հայերի զրկում (սա կապված էր 1920 թ. 

օգոստոսի 10-ին ստորագրված Սևրի պայմանագրի հետ, որը քեմալականները չէին ընդունում):  

Հարկ է փաստել, որ քեմալականներին աջակցելու համար Ադրբեջանում ևս ակտիվ գոր-

ծունեություն էին ծավալում, ինչպես թուրք լրտեսները և նախկին երիտթուրքական ղեկավարնե-

րից Էնվերն ու նրան ենթակա ուժերը, այնպես էլ ադրբեջանցիները՝ ի դեմս մուսավաթականնե-

րի: Այս ամենի մասին Քեմալին տեղյակ է պահում Ադրբեջանի հեղկոմի նախագահ Ն. Նարիմա-

նովը: Վերջինս նշում է 11-րդ բանակի առաջխաղացման մասին դեպի Հայաստան, որը խոչընդո-

տում է քեմալականների հետ միանալուն և ներկայացնում է, որ ադրբեջանցի թուրք ղեկավար-

ները շտապում են միանալ Քեմալի ուժերին Հայաստանի վրայով7:  

                                                           
1 Karabekir Kazım, İstiklal Harbimiz, İstanbul, 1959-1960, s. 466; Սաֆրաստյան Ռ., նշվ. աշխ., էջ 64-65:  
2 Տե´ս Զոհրաբյան Է., նշվ. աշխ., էջ 30: 
3 Այս շրջանում արդեն քեմալականների և բոլշևիկների միջև փաստացի դաշնակցային հարաբերություններ էին 

հաստատվել: 1920 թ. սեպտեմբերի 8-ին Կարին (Էրզրում) հասավ Ռուսաստանից ուղարկված 200 կգ ոսկին:  
4 Cebesoy A. F., Milli Mücadele Hatıraları, Istanbul, 1953, s. 134-140.  
5 Սաֆրաստյան Ռ., Մուստաֆա Քեմալ. պայքար Հայաստանի Հանրապետության դեմ, (1919-1921 թթ.), էջ 75: 
6 Նույն տեղում, էջ 55, 88: 
7 Տե´ս Հայաստանի ազգային արխիվ, ֆոնդ 200, գործ 1, ցուցակ 4, թուղթ 21: 

Պատմաբան Հ. Սիմոնյանի խոսքերով, թուրք-հայկական պատերազմում թերևս ամենաող-

բերգականը համարյա առանց կրակոցի Կարսի անառիկ բերդի հանձնումն էր թշնամուն1: Կար-

սի բերդը թուրքերը գրավեցին 1920 թ. հոկտեմբերի 30-ին: Այս հանգամանքը ինքնավստահութ-

յուն հաղորդեց թուրքերին և նրանք ավելի համարձակ դարձան իրենց հետագա ծրագրերն իրա-

գործելու առումով: Թուրքերը նոյեմբերի 5-ին գրավեցին Ալեքսանդրապոլը և նրա բերդը2: Ք. Քա-

րաբեքիրը հայկական կողմին ներկայացրեց պատերազմը դադարեցնելու պայմանները, որը հայ-

կական պետությանը զրկում էր կենսագործունեության պայմաններից և, ըստ էության, ՀՀ տա-

րածաշրջանում կդադարեր գործոն լինելուց: Համաձայն Թուրքիայի ազգային մեծ ժողովի՝ կա-

ռավարության արտաքին գործերի նախարարի պաշտոնակատար Ահմեթ Մուհթարի Քարաբե-

քիրին նոյեմբերի 8-ին ուղարկված ծածկագրում տեղ գտած հստակ ձևակերպման, «բացարձակ 

անհրաժեշտություն է, որ Հայաստանը քաղաքականապես ու նյութապես մեջտեղից վերացվի»3: 

Այսինքն՝ քեմալականները ստեղծված բարենպաստ պայմաններում ձգտում էին իրագործել հա-

մաթյուրքականության ծրագիրը և վերացնել Հայաստանն ու հայությանը: 

Քեմալականների իրական նպատակները պարզելու համար կարևոր նշանակություն ունի 

Մ. Քեմալի ելույթը ԹԱՄԺ-ի 1920 թ. նոյեմբերի 18-ի փակ նիստում, որտեղ նա, հենվելով Գլխավոր 

սպայակույտի եզրահանգումների վրա, նշում է, որ Հայաստանի դեմ ռազմական գործողություն-

ները նպատակ ունեին ցամաքային կապ հաստատել Ադրբեջանի հետ4: Այս խոսքերը հետագա-

յում Մ. Քեմալի կողմից հերքվում են:   

 Նման ծանր պայմաններում հայկական կողմը ընդունում է վերջնագրի պայմանները, և 

1920 թ. դեկտեմբերի 2-ի լույս 3-ի գիշերը Հայաստանի Հանրապետության և Թուրքիայի միջև 

Ալեքսանդրապոլում կնքվում է պայմանագիր5:  Սակայն այս պայմանագիրը կյանքի չկոչվեց, 

քանզի նույն 1920 թ. դեկտեմբերի 2-ին ՀՀ պատվիրակությունը ստորագրեց հանրապետության 

խորհրդայնացման պայմանագիրը: Խորհրդային Ռուսաստանի և քեմալական Թուրքիայի միջև 

առկա խնդիրները լուծելու համար սկսվեցին բանակցություններ, որոնք էլ ավարտվեցին 1921 թ. 

մարտի 16-ին Մոսկվայի պայմանագրի ստորագրմամբ6: Այս պայմանագրի հիման վրա համա-

պատասխանաբար այսրկովկասյան երեք հանրապետությունների՝ Հայկական, Վրացական և 

Ադրբեջանական ՍՍՀ-ի և քեմալական Թուրքիայի միջև պայմանագիրը ստորագրվեց 1921 թ. 

հոկտեմբերի 13-ին Կարսում7: Այս պայմանագրերով կարգավորվեց կողմերի միջև սահմանային 

և տարածքային խնդիրները: Կարսի պայմանագրով (5-րդ հոդված) Թուրքիայի, Ադրբեջանի և 

Հայաստանի կառավարությունները համաձայնվում են, որ Նախիջևանի մարզը կազմում է ինք-

նավար հանրապետություն Ադրբեջանի հովանավորության ներքո8:  

Այսպիսով, քեմալականները շարունակեցին երիտթուրքերի համաթյուրքականության 

ծրագրերը, որի առաջնային նպատակն էր միավորվել կովկասի թաթարների հետ: Մեր կարծի-

քով Մուսթաֆա Քեմալը ՀՀ-ի դեմ պատերազմ սկսելով փորձում էր իրականացնել համաթյուր-

քականության ծրագիրը: Քեմալականները թեև չկարողացան հասնել իրենց հիմնական նպա-

տակի իրագործմանը, սակայն ունեցան որոշ կարևոր ձեռքբերումներ, այն է՝ յուրացրեցին Կարսի 

մարզը և Սուրմալուի գավառը, իսկ Նախիջևանը, հետագայում նաև Լեռնային Ղարաբաղը, 

տրվեցին Ադրբեջանին: Մյուս կողմից, տարածաշրջանի խորհրդայնացմամբ Թուրքիան ստիպ-

ված պաշտոնապես հրաժարվեց համաթյուրքականության ծրագրից, սակայն սկսվեց վերջինի 

                                                           
1 Տե´ս Սիմոնյան Հ., Թուրք-հայկական հարաբերությունների պատմությունից, Եր., 1991, էջ 401: 
2 Տե´ս նույն տեղում, էջ 402: 
3 Kazım Karabekir, նշվ. աշխ., էջ 901:  
4 Տե´ս Սաֆրաստյան Ռ., Թուրք-հայկական պատերազմի շրջանի թուրքական վավերագրեր (1920 թ. նոյեմբեր), 

Մերձավոր և Միջին Արևելքի երկրներ և ժողովուրդներ, հ. XXV, Եր., 2006, էջ 413: 
5 Հայաստանը միջազգային դիվանագիտության և սովետական արտաքին քաղաքականության փաստաթղթե-

րում, (1828-1923), խմբ. Ջ. Ս. Կիրակոսյանի, Եր., 1972, էջ 683-687: 
6 Պայմանագրի տեքստը տե´ս Հայաստանը միջազգային դիվանագիտության և սովետական արտաքին քաղաքա-

կանության փաստաթղթերում, (1828-1923), էջ 499-507: 
7 Պայմանագրի տեքստը տե´ս Հայաստանը միջազգային դիվանագիտության և սովետական արտաքին քաղա-

քականության փաստաթղթերում, (1828-1923), էջ 517-527: 
8 Տե´ս Զոհրաբյան Է., նշվ. աշխ., էջ 296:  

գաղտնի զարգացման ու կերպափոխությունների փուլը, որի դրսևորումները ակնհայտ են դառ-

նում հետագա տասնամյակներին: 

 

Нелли Минасян, ТУРЕЦКО-АРМЯНСКАЯ ВОЙНА 1920 ГОДА И ПЛАНЫ ПАН-

ТЮРКИЗМА. Цель данной статьи - показать, как кемалисты, начав в 1920г. турецко-армян-

скую войну, пытались реализовать пантюркистскую программу. Идеология и планы пантюр-

кизма были приняты младотурками, а кемалисты продолжили их политику. Мустафа Кемаль с 

началом турецко-армянской войны стремился установить прямой сухопутный контакт с Азер-

байджаном, а также уничтожить Республику Армения. Хотя турецкая сторона преуспела в ту-

рецко-армянской войне, советизация Армении не позволила туркам осуществить свои планы. 

Кемалисты не смогли достичь своей главной цели, но добились некоторых важных дости-

жений, а именно: регион Карс и провинция Сурмалу перешли к Турции, а Нахичевань и позднее 

Нагорный Карабах были переданы Азербайджану. С другой стороны, с советизацией региона 

Турции пришлось формально отказаться от пантюркистской программы, но начался секретный 

этап развития и трансформации последней, проявления которого станут очевидными в после-

дующие десятилетия. 

 

Ключевые слова: Республика Армения, пантюркизм, турецко-армянская война, Мус-

тафа Кемаль, националистическое движение. 

 

Nelli Minasyan, THE TURKISH-ARMENIAN WAR OF 1920 AND THE PROGRAMS 

OF PAN-TURKİSM. The purpose of this article is to show that the Kemalists were trying to realize 

the program of Pan-Turkism therefore they started the Turkish-Armenian war in 1920. The ideology 

and programs of Pan-Turkism were adopted by the Young Turks and the Kemalists continued their 

policy. Mustafa Kemal, beginning the Turkish-Armenian war, had a purpose to establish direct over-

land connection with Azerbaijan as well as to destroy the Republic of Armenia. Although the Turkish 

side had success in the Turkish-Armenian war but the sovietization of Armenia didn't allow the Turks 

to implement their plans. 

The Kemalists failed to accomplish their main goal, but they achieved some important results, 

namely, the region of Kars and the province of Surmalu passed to Turkey and Nakhichevan and 

later Nagorno-Karabakh were given to Azerbaijan. On the other hand Turkey officially had to refuse 

the Pan-Turkism program connected with the sovietization of this region but began the secret de-

velopment and transformation phase of this ideology the manifestations of which became evident 

in the further decades. 

